അഞ്ചാമത്തെ സഫർ 1436 എഎച്ച് 
പരമകാരുണികനും ഏറ്റവും ദയാപരനുമായ അല്ലാഹുവിന്റെ നാമത്തിൽ
യുവതലമുറ, പ്രതീക്ഷയുടെയും അഭിലാഷത്തിന്റെയും സ്രോതസ്സ് 
പല ഘട്ടങ്ങളിൽ കൂടി കടന്നുപോകുന്ന തരത്തിൽ മനുഷ്യരെ സൃഷ്ടിച്ചവനും കുട്ടികളാണെങ്കിലും പ്രായപൂർത്തിയായവരാണെങ്കിലും സ്വന്തം മക്കളെ പരിപാലിക്കാൻ ആജ്ഞാപിച്ചവനുമായ അല്ലാഹുവിന് എല്ലാ സ്തുതിയും ചേരട്ടെ. അല്ലാഹുവല്ലാതെ മറ്റൊരു ദൈവമില്ലെന്നതിനും അല്ലാഹുവിന്റെ സന്ദേശവാഹകനാണ് മുഹമ്മദ് നബിയെന്നതിനും ഞാൻ സാക്ഷ്യം വഹിക്കുന്നു. മുഹമ്മദ് നബി അനുയായികളെ നന്മയുടെ സ്നേഹത്തെക്കുറിച്ച് പഠിപ്പിച്ചു, തിന്മയുടെ പാതയിൽ നിന്ന് മാറിനടക്കാൻ ആജ്ഞാപിക്കുകയും ചെയ്തു. അതുകൊണ്ട്, മുഹമ്മദ് നബിയും അനുയായികളും ധാർമ്മികതയിലും ചെയ്തികളിലും കുലീനരായിരുന്നു, പറയുന്നതിലും പ്രവർത്തിക്കുന്നതിലും അവർ ഏറ്റവും ധർമ്മിഷ്ഠരായിരുന്നു. മുഹമ്മദ് നബിയിലും അവന്റെ അനുയായികളിലും പകലും രാത്രിയിലും ഇവരെ പിന്തുടർന്നവരിലും അല്ലാഹു സമാധാനവും ബഹുമതിയും ചൊരിയട്ടെ.

അല്ലാഹുവിന്റെ ദാസരേ! അല്ലാഹുവിനെ ഭയപ്പെടുക, മനുഷ്യൻ ഒരു അവസ്ഥയിൽ നിന്ന് മറ്റൊരു അവസ്ഥയിലേക്ക് മാറുമെന്ന് അറിയുക. ശൈശവവും കൗമാരവും യൗവനവും പിന്നിട്ട് മനുഷ്യർ വാർദ്ധക്യത്തിലേക്ക് എത്തുന്നു. [നിങ്ങളെ ബലഹീനമായ അവസ്ഥയിൽ നിന്നു സൃഷ്ടിച്ചുണ്ടാക്കിയവനാകുന്നു അല്ലാഹു. പിന്നെ ബലഹീനതയ്ക്കു ശേഷം അവൻ ശക്തിയുണ്ടാക്കി. പിന്നെ അവൻ ശക്തിക്ക് ശേഷം ബലഹീനതയും നരയും ഉണ്ടാക്കി. അവൻ ഉദ്ദേശിക്കുന്നത് അവൻ സൃഷ്ടിക്കുന്നു. അവനത്രെ സർവ്വജ്ഞനും സർവ്വശക്തനും] (സൂറത്ത് അൽ റൂം 54). ഈ അവസ്ഥകളിൽ ഓരോന്നിനും അതാതിന്റെ സ്വഭാവ വിശേഷതകൾ ഉണ്ട്, ഓരോരുത്തരും ഈ അവസ്ഥകളെ കുറിച്ച് മനസ്സിലാക്കേണ്ടതുണ്ട്. എന്നാലേ, മാറിമാറിവരുന്ന ഈ അവസ്ഥകളുമായി നമുക്ക് പൊരുത്തപ്പെടാൻ കഴിയൂ. മനുഷ്യജീവിതത്തിന്റെ ഏറ്റവും സങ്കീർണ്ണമായ കാലഘട്ടമാണ് യുവത്വം. കാര്യങ്ങൾ അന്വേഷിച്ചറിയുന്നതിനുള്ള അഭിലാഷവും ഒരു മാതൃകാ മനുഷ്യനാവാനുള്ള അഭിവാഞ്ചയും ഈ അവസ്ഥയുടെ പ്രത്യേകതകളാണ്. കൂടുതലായി, മറ്റുള്ളവരെ ആശ്രയിച്ചുള്ള ജീവിതത്തിൽ നിന്ന് അതിജീവനത്തിന് കഴിവുണ്ടെന്ന് സ്വയമായി തെളിയിക്കുന്നതിനേക്ക് മനുഷ്യൻ പ്രവേശിക്കുന്ന കാലഘട്ടമാണ് യുവത്വം. ചലനാത്മകതയും ചുറുചുറുക്കും യുവത്വത്തിന്റെ പ്രത്യേകതകളാണ്, ഒപ്പം തന്നെ പ്രധാനപ്പെട്ട പല ഉത്തരവാദിത്തങ്ങളും മനുഷ്യരിൽ നിന്ന് യുവത്വം ആവശ്യപ്പെടുന്നുണ്ട്. സത്യത്തിൽ, യുവത്വം വിജയകിരീടം ചൂടുന്നത് ഉന്നതമായ പ്രവർത്തികളിലൂടെയാണ്. പ്രവാചകന്റെ ഹദീസുകളിൽ മനുഷ്യന്റെ യൗവനാവസ്ഥയെ കുറിച്ചും അതിന്റെ പ്രാധാന്യത്തെ കുറിച്ചും പരാമർശിക്കുന്നുണ്ട്. യൗവനകാലത്ത് എന്ത് ചെയ്തുവെന്ന് അല്ലാഹു ഓരോരുത്തരോടും ചോദിക്കുമെന്ന് പ്രവാചകൻ മുന്നറിയിപ്പ് നൽകുന്നുണ്ട്. മുഹമ്മദ് നബി ഇങ്ങനെ പറഞ്ഞുവെന്ന് അബു ബസ്ര അൽ‌-അസ്ലാമി (അല്ലാഹു അവനിൽ സംപ്രീതനാകട്ടെ) പറയുന്നു: "സ്വന്തം ജീവിതത്തെ കുറിച്ചുള്ള ചോദ്യത്തിന് ഉത്തരം പറയുന്നത് വരെ ഉയിർത്തെഴുന്നേൽപ്പിന്റെ നാളിൽ മനുഷ്യന്റെ കാലുകൾ ചലിക്കില്ല. ജീവിതം എങ്ങനെ ഉപയോഗപ്പെടുത്തിയെന്നും ലഭിച്ച വിജ്ഞാനം എങ്ങനെ കൈകാര്യം ചെയ്തുവെന്നും സമ്പത്ത് എങ്ങനെ നേടിയെന്നും എങ്ങനെ ചെലവിട്ടുവെന്നും ഓരോ മനുഷ്യനോടും അല്ലാഹു ചോദിക്കും."
പ്രിയ മുസ്ലീങ്ങളേ!
ആൺകുട്ടികളും പെൺകുട്ടികളും യൗവനദശയിലെത്തുമ്പോൾ മാതാപിതാക്കൾ വളരെയധികം വിവേകത്തോടെ പെരുമാറേണ്ടതുണ്ട്. യുവത്വത്തെ കുറിച്ചുള്ള ആഴത്തിലുള്ള ജ്ഞാനവും മാതാപിതാക്കൾക്ക് ആവശ്യമാണ്. യുവാക്കളെ കൈകാര്യം ചെയ്യേണ്ടത് വളരെ തന്ത്രപരമായാണ്. ക്രിയാത്മകമായ വിദ്യാഭ്യാസ രീതികളാണ് യുവാക്കൾക്കായി മാതാപിതാക്കൾ തിരഞ്ഞെടുത്ത് നൽകേണ്ടത്. യുവാക്കളുടെ വിഷയങ്ങൾ കൈകാര്യം ചെയ്യുമ്പോൾ അവിശ്വാസത്തിന്റെയും കുറ്റപ്പെടുത്തലുകളുടെയും പാത പിന്തുടരാതിരിക്കുക. അവരുടെ ഭാവി ജീവിതത്തിൽ യൗവനദശ സൃഷ്ടിച്ചേക്കാവുന്ന പ്രഭാവങ്ങളെ കാണാതിരിക്കരുത്. സമയമില്ലെന്നോ ജോലിയുണ്ടെന്നോ പറഞ്ഞ് അവരുടെ കാര്യങ്ങളിൽ ശ്രദ്ധ നൽകാതിരിക്കരുത്. മക്കളെ, പ്രത്യേകിച്ചും യൗവനദശയിൽ നല്ല രീതിയിൽ വളർത്താതിരിക്കുന്നത് ഭാവിയിൽ പ്രശ്നങ്ങൾക്ക് കാരണമാകും, നല്ല രീതിയിൽ യുവാക്കളായ മക്കളെ വളർത്തുന്നതിൽ പരാജയപ്പെടുന്നത് അവരിൽ മാനസികവും ശാരീരികവുമായ പ്രശ്നങ്ങൾ ഉണ്ടാക്കിയേക്കാം. തന്റെ ഉത്തരവാദിത്തം നിറവേറ്റുന്നതിൽ പരാജയപ്പെടുന്ന എല്ലാവരെയും അല്ലാഹു ചോദ്യം ചെയ്യും. മുഹമ്മദ് നബി ഇങ്ങനെ പറയുന്നു, "കുടുംബത്തെ പോറ്റുന്നതിന് തനിക്കുള്ള ചുമതല അവഗണിക്കുന്ന എല്ലാവരും പാപം ചെയ്തുകഴിഞ്ഞിരിക്കുന്നു." ഇവിടെ "അവഗണിക്കുക" എന്നതുകൊണ്ട് അർത്ഥമാക്കുന്നത് ഭൗതിക കാര്യങ്ങളിലോ വിദ്യാഭ്യാസം, അച്ചടക്കം എന്നിങ്ങനെയുള്ള ചുമതലകളിലോ വരുന്ന അലംഭാവമാണ്. അതിനാൽ, വിദ്യാഭ്യാസ രംഗത്ത് പ്രവർത്തിക്കുന്നവർ ഈ വിഷയത്തിൽ വളരെയധികം ശ്രദ്ധ പതിപ്പിക്കേണ്ടതുണ്ട്.

വിദ്യാഭ്യാസ രംഗത്ത് പ്രവർത്തിക്കുന്നവരേ!

യുവാക്കൾക്ക് ധാർമ്മികതയിലും മൂല്യങ്ങളിലും ഊന്നിയ വിദ്യാഭ്യാസം നൽകുന്നതിന് പരമ പ്രാധാന്യമുണ്ട്. മഹത്തായ സ്വാധീനവും സൽഫലങ്ങളുമാണ് ഇത്തരം വിദ്യാഭ്യാസം ഉണ്ടാക്കുക. ഇന്നത്തെ ചെറുപ്പക്കാരാണ്, നാളത്തെ പൗരന്മാർ. രാഷ്ട്രങ്ങളുടെയും സംസ്കാരങ്ങളുടെയും പ്രതീക്ഷകളുടെ സ്രോതസ്സാണിവർ. അതിനാൽ, ഇവർക്ക് വിദ്യാഭ്യാസം നൽകുമ്പോൾ ക്രിയാത്മക രീതിക്കാണ് നാം പ്രാമുഖ്യം നൽകേണ്ടത്. പൂജനീയമായ തത്വങ്ങളിലേക്കും നല്ല ധാർമ്മികതയിലേക്കും ശരിയായ ചിന്താരീതിയിലേക്കും സർഗ്ഗാത്മക ജീവിതത്തിലേക്കും ജോലിയോടുള്ള ഇഷ്ടത്തിലേക്കും അവരെ നയിക്കുന്ന ഉറച്ച മാർഗ്ഗങ്ങൾക്കും നാം പ്രാമുഖ്യം നൽകണം. മടി, അർത്ഥശൂന്യമായ സംസാരങ്ങൾ, വ്യർത്ഥമായ പ്രവൃത്തികൾ, സമയം നഷ്ടപ്പെടുത്തൽ, ഔപചാരികതകളെ അന്ധമായി അനുകരിക്കൽ എന്നിവകളിൽ നിന്ന് യുവാക്കളെ അകറ്റേണ്ടതിനും തുല്യ പ്രാധാന്യമുണ്ട്. വിദ്യാഭ്യാസവുമായി ബന്ധപ്പെട്ട് പ്രവർത്തിക്കുന്നവരേ, മേൽപ്പറഞ്ഞവയ്ക്കൊക്കെ പ്രാമുഖ്യം നൽകണമെങ്കിൽ പല ഘടകങ്ങളും നമ്മൾ പരിഗണിക്കണം. യുവാക്കളുമൊത്ത് ഒരു സംവാദ ഭാഷ രൂപപ്പെടുത്തിയെടുക്കുകയും അവരുടെ ആവശ്യകതകൾ കണ്ടെത്തുന്നതിന് അവരുമായി ആശയവിനിമയം നടത്തുകയുമാണ് ആദ്യം ചെയ്യേണ്ടത്. ഒപ്പം തന്നെ, അവരുടെ വീക്ഷണങ്ങൾക്ക് ചെവി കൊടുക്കുക, അവരുടെ ആശയങ്ങൾ മനസ്സിലാക്കുക, അവരുടെ പ്രശ്നങ്ങൾ അവഗണിക്കാതിരിക്കുക. യുവാക്കളുടെ പ്രതിഭാശേഷി, പലതരം കഴിവുകൾ, സർഗ്ഗാത്മകവും നൂതനത്വത്തിൽ ഊന്നിയതുമായ നേട്ടങ്ങൾ എന്നിവ ഉൾപ്പെടെ, യുവത്വത്തിന്റെ പോസറ്റീവായ വശങ്ങളിൽ ശ്രദ്ധ കേന്ദ്രീകരിക്കുകയാണ് അടുത്ത ഘടകം. മൂന്നാമത്തെ ഘടകം, അവരുടെ മാനസികനിലയിൽ ശ്രദ്ധ പതിപ്പിക്കുക എന്നതാണ്. അവർ തെറ്റുകൾ ചെയ്യുമ്പോഴും ആക്രമിക്കപ്പെടുമ്പോഴും അവരുടെ ഉത്സാഹം കെടാതെ സൂക്ഷിച്ചുകൊണ്ടാണ് ഇത് ചെയ്യേണ്ടത്. സത്യത്തിൽ, യുവാക്കളുടെ പ്രശ്നങ്ങളെ അവഗണിക്കുന്നത് അവരിൽ ആഴത്തിലുള്ള മുറിവുകൾ സൃഷ്ടിക്കും. ഇത്തരം അവഗണന, വിദ്വേഷത്തിലേക്കും ചീത്ത കൂട്ടുകെട്ടിലേക്കും അവരെ നയിച്ചേക്കാം. ഇവിടെ മതത്തിന്റെ പ്രാധാന്യം കടന്നുവരുന്നു. പശ്ചാത്തപിക്കുന്നതിനുള്ള ഒരു വാതിൽ ഇവിടെ എപ്പോഴും തുറന്ന് കിടക്കുന്നുണ്ട്. തെറ്റുകൾ ചെയ്തതിനെ തുടർന്ന് യുവാക്കൾ പശ്ചാത്തപിക്കുകയും അല്ലാഹുവിലേക്ക് തിരികെ വരികയും ചെയ്യുന്നു. ഇവിടെ പാപങ്ങൾ മായ്ച്ചുകളയപ്പെടുന്നു, ചീത്ത ചെയ്തികൾ, നല്ല പ്രവൃത്തികളിലേക്ക് വഴിമാറുന്നു.  [അല്ലാഹുവോടൊപ്പം വേറെയൊരു ദൈവത്തെയും വിളിച്ചു പ്രാർത്ഥിക്കാത്തവരും, അല്ലാഹു പവിത്രമാക്കി വെച്ചിട്ടുള്ള ജീവനെ ന്യായമായ കാരണത്താലല്ലാതെ ഹനിച്ചു കളയാത്തവരും, വ്യഭിചരിക്കാത്തവരുമാകുന്നു അവർ. ആ കാര്യങ്ങൾ വല്ലവനും ചെയ്യുന്ന പക്ഷം അവൻ പാപഫലം കണ്ടെത്തുക തന്നെ ചെയ്യും. ഉയിർത്തെഴുന്നേൽപ്പിന്റെ നാളിൽ അവന്നു ശിക്ഷ ഇരട്ടിയാക്കപ്പെടുകയും, നിന്ദ്യനായിക്കൊണ്ട് അവൻ അതിൽ എന്നെന്നും കഴിച്ചുകൂട്ടുകയും ചെയ്യും. പശ്ചാത്തപിക്കുകയും, വിശ്വസിക്കുകയും സൽകർമ്മം പ്രവർത്തിക്കുകയും ചെയ്തവരൊഴികെ. അത്തരക്കാർക്ക് അല്ലാഹു തങ്ങളുടെ തിന്മകൾക്ക് പകരം നന്മകൾ മാറ്റികൊടുക്കുന്നതാണ്. അല്ലാഹു ഏറെ പൊറുക്കുന്നവനും കരുണാനിധിയുമായിരിക്കുന്നു] (സൂറത്ത് അൽ ഫുർഖാൻ 68-70).
പ്രിയ യുവാക്കളേ!
ദൃഢനിശ്ചയവും ശക്തിയും ഉള്ളവരും, ചുറുചുറുക്കിന്റെയും യുവത്വത്തിന്റെയും സ്രോതസ്സും, ഭാവിയുടെ പ്രതീക്ഷയുമാണ് നിങ്ങൾ. അതിനാൽ, എല്ലായ്പ്പോഴും നല്ലതിന് വേണ്ടി കാംക്ഷിക്കുക, ജീവിതത്തിനോട് അനുകൂല മനോഭാവം വച്ചുപുലർത്തുക. അശുഭാപ്തിവിശ്വാസികൾക്ക് എവിടെയും ഇടം ലഭിക്കില്ല, നിരാശപ്പെടുന്നവർക്ക് ഭാവിയുമില്ല. വിജ്ഞാനത്തിന്റെയും വിദ്യാഭ്യാസത്തിന്റെയും വ്യത്യസ്ത സ്രോതസ്സുകളിൽ നിന്ന് പഠിച്ചെടുക്കാൻ ശ്രമിക്കുക, വ്യത്യസ്ത ബോധനങ്ങളിൽ നിന്ന് അറിവ് ആർജ്ജിക്കുക. വിജ്ഞാനം ആർജ്ജിക്കുന്നവർ മറ്റുള്ളവരേക്കാൾ മുന്നിലാണ്, അല്ലാഹു അവരെ മഹത്വപ്പെടുത്തും. വിജ്ഞാനമില്ലാതെ സംസ്കാരമോ മഹത്വമോ ഇല്ല. മറ്റുള്ളവരുടെ പണം കൈകാര്യം ചെയ്യുന്നത് ഒഴിവാക്കുക, പ്രശസ്തിക്ക് കളങ്കം വരാതിരിക്കാനും അഴിമതിക്ക് കാരണമാവാതിരിക്കാനും ശ്രദ്ധിക്കുക. കാരണം ഇതൊക്കെ നിങ്ങൾ ശിക്ഷകളിലേക്ക് നയിക്കാം. ഗുരുതരമായ പാപങ്ങളായാണ് ഇവയൊക്കെയും കണക്കാക്കപ്പെടുന്നത്. നിങ്ങളെയും നിങ്ങളുടെ കുടുംബങ്ങളെയും നിങ്ങൾ പരിരക്ഷിക്കണം, ഉയർന്ന ധാർമ്മിക മൂല്യങ്ങളും നല്ല ശീലങ്ങളും നിങ്ങൾ വളർത്തിയെടുക്കണം. കാര്യങ്ങളിൽ വിചിന്തനം ചെയ്ത് തീരുമാനമെടുക്കുക. മറ്റുള്ളവരോട് നന്നായി പെരുമാറുക. എല്ലായ്പ്പോഴും നന്മയുള്ളവരും ധർമ്മിഷ്ഠരുമായ ആളുകളുമായി കൂട്ടുകൂടുക. വാക്ക് പാലിച്ചിരിക്കണം. വ്യർത്ഥമായ കാര്യങ്ങളിലും നിസ്സാരമായ വിഷയങ്ങളിലും താൽപ്പര്യം കാണിക്കരുത്.
പ്രിയ യുവാക്കളേ, അല്ലാഹുവിനെ ഭയപ്പെടുക, നല്ല ധാർമ്മികതകളാൽ സ്വയം അലങ്കരിക്കുക, സ്വപ്നങ്ങളും അറിവും ഉപയോഗിച്ച് നേട്ടങ്ങൾ കൊയ്തെടുക്കുക. നിങ്ങളിൽ ദൈവഭക്തി ഉണ്ടാകട്ടെ, എല്ലായ്പ്പോഴും ധാർമ്മികതയെ മുറുകെ പിടിക്കുക, അങ്ങനെയെങ്കിൽ സർവ്വശക്തനായ അല്ലാഹു നിങ്ങൾക്ക് പ്രതിഫലം നൽകും, ലക്ഷ്യങ്ങളും അഭിലാഷങ്ങളും കൈവരിക്കുന്നതിന് അല്ലാഹു നിങ്ങളെ സഹായിക്കുകയും ചെയ്യും.
എനിക്കും നിങ്ങൾക്കും ലോകത്തിലെ മറ്റ് മുസ്ലീങ്ങൾക്കും വേണ്ടി അല്ലാഹുവിൽ നിന്ന് ഞാൻ മാപ്പപേക്ഷിക്കുന്നു. മാപ്പുനൽകുന്നവനും ദയാപരനുമാണ് അല്ലാഹു. മാപ്പപേക്ഷിക്കുന്ന നിങ്ങളോട് അവൻ പ്രതികരിക്കും. മാപ്പ് അപേക്ഷിക്കുന്നവരെ അവനൊരിക്കലും കൈവിടില്ല, ദയാനിധിയാണ് അവൻ. 

വ്യക്തികളുടെയും കുടുംബങ്ങളുടെയും പ്രശ്നങ്ങൾ പരിഹരിക്കുന്നവനും ബാല്യകാലം തൊട്ടേ യുവ തലമുറയെ ശ്രദ്ധിക്കണമെന്ന് ആജ്ഞാപിച്ചവനുമായ അല്ലാഹുവിന് എല്ലാ സ്തുതിയും ചേരട്ടെ. അല്ലാഹുവല്ലാതെ ആരാധനയ്ക്കായി മറ്റൊരു ദൈവമില്ല എന്നതിനും നയിച്ച അല്ലാഹുവിന്റെ ദാസനും സന്ദേശവാഹകനുമായ മുഹമ്മദ് നബി, സമൂഹങ്ങളിൽ മഹത്വവും ധാർമ്മികതയും കണ്ടെത്തുന്നതിനായി മനുഷ്യകുലത്തെ നയിച്ചുവെന്നതിനും ഞാൻ സാക്ഷ്യം നൽകുന്നു. മുഹമ്മദ് നബിക്കും കുടുംബത്തിനും അനുചരർക്കും അവന്റെ മാർഗ്ഗനിർദ്ദേശത്തിൽ വിശ്വസിച്ചവർക്കും അന്തിമ വിധി ദിവസം വരെ അല്ലാഹു സമാധാനവും യശസ്സും നൽകട്ടെ.
അല്ലാഹുവിന്റെ ദാസരേ!
ഒട്ടനവധി വെല്ലുവിളികളും പ്രലോഭനങ്ങളും നിറഞ്ഞ ലോകത്തിലാണ് നാം ജീവിക്കുന്നത്, അതുകൊണ്ടാണ് നമ്മുടെ മൂല്യങ്ങളെ അവഗണിക്കുന്നതും നമ്മുടെ സമൂഹത്തിന്റെ സുരക്ഷ മാനിക്കാത്തതുമായ, തെറ്റായ ചിന്തകളിൽ നിന്നും പ്രവൃത്തികളിൽ നിന്നും നമ്മുടെ കുട്ടികളെയും യുവാക്കളെയും നാം പരിരക്ഷിക്കണമെന്ന് പറയുന്നത്. പിന്തുണയ്ക്കാനും മാർഗ്ഗനിർദ്ദേശം നൽകാനും ജീവിതത്തിൽ നല്ല കാര്യങ്ങൾ സംഭവിക്കുന്നതിന് എന്തൊക്കെ ചെയ്യണമെന്ന് ചൂണ്ടിക്കാണിക്കാനും ഇന്നത്തെ യുവതലമുറയ്ക്ക് മുതിർന്നവരെ ആവശ്യമുണ്ട്.

കുടുംബത്തിന്റെയും വിദ്യാലയത്തിന്റെയും മാത്രമല്ല, മുഴുവൻ സമൂഹത്തിന്റെയും ഉത്തരവാദിത്തമാണ് യുവതലമുറയ്ക്ക് നല്ല വിദ്യാഭ്യാസം പകരുക എന്നത്. ഇത് ഒരു വശത്തുനിന്നുള്ള ഉത്തരവാദിത്തമല്ല, യുവതലമുറയുമായി ബന്ധപ്പെട്ട് പ്രവർത്തിക്കുന്ന എല്ലാവരുടെയും ചുമതലയാണിത്. എന്നിരുന്നാലും, ഇവിടെ കുടുംബത്തിന് തന്നെയാണ് പ്രാഥമിക ഉത്തരവാദിത്തം. തങ്ങളോടും തങ്ങളുടെ രാജ്യത്തോടുമുള്ള ഉത്തരവാദിത്തങ്ങൾ തിരിച്ചറിയാനും രാഷ്ട്രത്തോടും കുടുംബത്തിനോടുമുള്ള ചുമതലകൾ നിറവേറ്റാനും വിദ്യാഭ്യാസം യുവാക്കളെ പ്രേരിപ്പിക്കുന്നു. സത്യത്തിൽ, രാഷ്ട്രമെന്ന അസ്തിത്വത്തിന്റെ ഭാഗമാണ് യുവാക്കൾ, സമൂഹത്തിൽ സ്വാധീനം ചെലുത്താൻ കഴിയുന്ന ശക്തിയും കൂടിയാണ്. അതിനാൽ, ബന്ധപ്പെട്ടവർ, യുവാക്കളെ വിലകുറച്ച് കാണരുത് അല്ലെങ്കിൽ രാജ്യത്തിന്റെയും ജനങ്ങളുടെയും താൽപ്പര്യങ്ങളിൽ തീരുമാനമെടുക്കുന്നവർ യുവതലമുറയെ അവഗണിക്കരുത്. യുവാക്കളുടെയും രാജ്യത്തിന്റെയും ഉന്നമനത്തിനായി, വിശ്വസ്തത, ഭക്തി, കഠിന പ്രയത്നം, ശ്രദ്ധ എന്നീ വിഷയങ്ങളിൽ യുവതലമുറയ്ക്ക് ശരിയായ തരത്തിലുള്ള വിദ്യാഭ്യാസം നൽകേണ്ടതുണ്ട്. സർഗ്ഗധനരാകാനും നൂതനാശയങ്ങൾ ആവിഷ്കരിക്കുന്നതിനും അവരുടെ മുന്നിൽ നാം വഴിയൊരുക്കി കൊടുക്കേണ്ടതാണ്. സർവ്വശക്തനായ അല്ലാഹു പറയുന്നു, [അവരെ ഭയപ്പെടണം എന്നു ആളുകൾ അവരോട് പറഞ്ഞപ്പോൾ അതവരുടെ വിശ്വാസം വർദ്ധിപ്പിക്കുകയാണ് ചെയ്തത്. അവർ പറഞ്ഞു: ഞങ്ങൾക്ക് അല്ലാഹു മതി. ഭരമേൽപിക്കുവാൻ ഏറ്റവും നല്ലത് അവനത്രെ. അങ്ങനെ അല്ലാഹുവിങ്കൽ നിന്നുള്ള അനുഗ്രഹവും ഔദാര്യവും കൊണ്ട് യാതൊരു ദോഷവും ബാധിക്കാതെ അവർ മടങ്ങി. അല്ലാഹുവിന്റെ പ്രീതിയെ അവർ പിന്തുടരുകയും ചെയ്തു. മഹത്തായ ഔദാര്യമുള്ളവനത്രെ അല്ലാഹു]. 

അതിനാൽ, സന്ദേശവാഹകരുടെ നേതാവായ മുഹമ്മദ് നബിയിൽ അങ്ങയുടെ അനുഗ്രഹം ചൊരിയുക, കാരണം വിശുദ്ധ പുസ്തകത്തിൽ അല്ലാഹു ഇങ്ങനെ പറയുന്നു: [തീർച്ചയായും അല്ലാഹുവും അവന്റെ മലക്കുകളും നബിയോട് കാരുണ്യം കാണിക്കുന്നു. സത്യവിശ്വാസികളേ, നിങ്ങൾ അദ്ദേഹത്തിന്റെ മേൽ (അല്ലാഹുവിന്റെ) കാരുണ്യവും ശാന്തിയുമുണ്ടാകാൻ പ്രാർത്ഥിക്കുക] (സൂറത്ത് അൽ അഹ്സാബ് 56)
അല്ലാഹു! അബ്രാഹമിന്റെയും അവന്റെ കുടുംബത്തിന്റെയും മേൽ നീ കരുണ ചൊരിഞ്ഞത് പോലെ മുഹമ്മദിന്റെയും അവന്റെ കുടുംബത്തിന്റെയും മേൽ നീ കരുണ ചൊരിയേണമേ. അബ്രാഹമിന്റെയും അവന്റെ കുടുംബത്തിന്റെയും മേൽ നീ അനുഗ്രഹം ചൊരിഞ്ഞത് പോലെ മുഹമ്മദിന്റെയും അവന്റെ കുടുംബത്തിന്റെയും മേൽ നീ അനുഗ്രഹം ചൊരിയേണമേ. നീ മാത്രമാണ് ആരാധനയ്ക്ക് അർഹനും ഏറ്റവും ശ്രേഷ്ഠനും.
ധർമ്മനിഷ്ഠരായ ഖലീഫയുടെയും അവന്റെ കുടുംബത്തിന്റെയും അനുയായികളുടെയും വിശ്വാസികളുടെയും മേൽ അന്തിമ വിധി ദിവസം വരെയും നീ കരുണ ചൊരിയണേ. ഞങ്ങളിലും കരുണ ചൊരിയണേ. അല്ലാഹു, നീയാണ് ഏറ്റവും ദയാപരൻ.

അല്ലാഹു! ഇവിടെ കൂടിയിരിക്കുന്ന ഞങ്ങളെ അനുഗ്രഹിക്കണേ, ഞങ്ങളെ സമാധാനത്താൽ പ്രസരിപ്പിക്കണേ, പാപത്തിൽ നിന്ന് പരിരക്ഷിക്കണേ, ഞങ്ങളുടെ മതത്തിൽ ഞങ്ങൾക്ക് പോരായ്മകളൊന്നും തോന്നിക്കരുതേ.

അല്ലാഹു! മാർഗ്ഗനിർദ്ദേശവും ഭക്തിയും പരിശുദ്ധിയും ധനവും തന്ന് ഞങ്ങളെ അനുഗ്രഹിക്കണേ.

അല്ലാഹു! സത്യസന്ധമായ നാവും പാപബോധമുള്ളതും വിനയമുള്ളതുമായ ഹൃദയവും ധർമ്മനിഷ്ഠമായ പ്രവൃത്തികളും ഉപയോഗപ്രദമായ അറിവും ഉറച്ചതും പരിശുദ്ധവുമായ വിശ്വാസവും നിയമപരമായ ഉപജീവനമാർഗ്ഗവും തന്ന് ഞങ്ങളിൽ ഓരോരുത്തരെയും അനുഗ്രഹിക്കണേ. അല്ലാഹു, നീ മാത്രമാണ് ഏറ്റവും ശ്രേഷ്ഠനും ബഹുമാന്യനും. 

അല്ലാഹു! ഇസ്ലാമിനും മുസ്ലീങ്ങൾക്കും യശസ്സ് തരേണമേ. ഇസ്ലാമിനും മുസ്ലീങ്ങൾക്കും പിന്തുണയും ഐക്യവും നൽകണേ. അല്ലാഹു! സ്വേച്ഛാധിപതികളെയും അവിശ്വാസികളെയും താഴ്ത്തണേ. അല്ലാഹു! ഞങ്ങൾ എല്ലാ ദാസർക്കും സമാധാനവും സുരക്ഷയും നൽകണേ. 

അല്ലാഹു! ഞങ്ങളുടെ മാതൃരാജ്യത്തിന് സുരക്ഷിതത്വം നൽകണേ! ഞങ്ങളുടെ മാതൃരാജ്യത്തിൽ ഞങ്ങൾക്ക് നീണ്ട സുരക്ഷയും സ്ഥിരതയും നൽകണേ! ഞങ്ങളുടെ സുൽത്താന് യശസ്സ് നൽകണേ, സത്യ പിന്തുണ നൽകിക്കൊണ്ടും സത്യത്തിലേക്ക് നയിച്ചുകൊണ്ടും ഞങ്ങളുടെ സുൽത്താനെ സഹായിക്കണേ.
അല്ലാഹു! ആകാശത്തിൽ നിങ്ങൾക്കായി മഴയെ അയയ്ക്കണേ, രാത്രിയും പകലും നിന്നെ ഓർക്കുന്നവരായും പ്രഭാതത്തിലും സായാഹ്നത്തിലും നിന്റെ മാപ്പിന് അപേക്ഷിക്കുന്നവരായും ഞങ്ങളെ മാറ്റണേ.
അല്ലാഹു! ആകാശത്തിന്റെ അനുഗ്രഹങ്ങളും ഭൂമിയുടെ ഔദാര്യവും ഞങ്ങളിൽ ചൊരിയണേ. ഞങ്ങളുടെ ഫലങ്ങളും വിളകളും ഞങ്ങളുടെ ഉപജീവനമാർഗ്ഗവും അനുഗ്രഹിക്കണേ. അല്ലാഹു, നീയാണ് ഏറ്റവും ശ്രേഷ്ഠനും ബഹുമാന്യനും.
അല്ലാഹു! ഈ ലോകത്തിലും പരലോകത്തിലും ഞങ്ങൾക്ക് നല്ലത് തരേണമേ, അഗ്നി ശിക്ഷയിൽ നിന്ന് ഞങ്ങളെ പരിരക്ഷിക്കണേ."
നീ നിർദ്ദേശിച്ചതിൽ നിന്ന് ഞങ്ങളുടെ ഹൃദയങ്ങൾ വ്യതിചലിക്കാൻ അനുവദിക്കരുതേ, നിന്റെ കരുണ ഞങ്ങളിൽ ചൊരിയേണമേ, തീർച്ചയായും നീ മാത്രമാണ് അനുഗ്രഹം ചൊരിയുന്നവൻ.
അല്ലാഹു! ഞങ്ങൾ ഞങ്ങളോട് തന്നെ തെറ്റുചെയ്തവരാണ്. നീ മാപ്പ് തരികയും ദയ കാണിക്കുകയും ചെയ്തില്ലെങ്കിൽ ഞങ്ങൾ പരാജിതരാകും."
അല്ലാഹു! ജീവിക്കുന്നവരും മരിച്ചവരുമായ, വിശ്വാസികളായ എല്ലാ പുരുഷന്മാർക്കും സ്ത്രീകൾക്കും മാപ്പ് നൽകണേ. നീ മാത്രമാണ് ഞങ്ങളുടെ പ്രാർത്ഥന കേൾക്കുന്നവനും അനുഗ്രഹങ്ങൾ നൽകുന്നവനും.
അല്ലാഹുവിന്റെ ദാസരേ! [തീർച്ചയായും അല്ലാഹു കൽപിക്കുന്നത് നീതി പാലിക്കുവാനും നന്മ ചെയ്യുവാനും കുടുംബബന്ധമുള്ളവർക്ക് (സഹായം) നൽകുവാനുമാണ്. അവൻ വിലക്കുന്നത് നീചവൃത്തിയിൽ നിന്നും ദുരാചാരത്തിൽ നിന്നും അതിക്രമത്തിൽ നിന്നുമാണ്. നിങ്ങൾ ചിന്തിച്ചു ഗ്രഹിക്കുവാൻ വേണ്ടി അവൻ നിങ്ങൾക്കു ഉപദേശം നൽകുന്നു]. 
